Die begin was nederig: 'n ou
huis, koeistalle, pakkamers en
werkershuisies is omskep in
huisvesting vir kosgangers. Dit
het ontwikkel in ‘'n koshuislewe
met uitmuntende geboue en
'n trotse tradisie. Weergaloos.
Deur professor Pieter Kapp

Koshuise op 'n ry
Hierdie sketse van die
koshuise wat saam die Te
Huis gevorm het is deur
oudleerling TO Honiball.

aul Roos Gimnasium is ondenkbaar sonder sy koshuis-
lewe. Dit tref 'n mens elke keer as daar 'n skoolreiinie is
dat die koshuisseuns n dubbele band met die skool het
en soveel meer van mekaar weet. Hulle was nie verniet
’n paar jaar vier en twintig uur per dag saam en het me-
kaar se huislike omstandighede, vreugdes en teleurstel-
lings en beproewings ervaar nie. En vergeet ook nie die
kwaaddoenery, die poetse, die byname, en natuurlik
die planne wat hulle saam beraam het om die personeel
en die reéls te uitoorlé nie.

Hoe fyn hulle die politieke spel kon speel, blyk duidelik uit die ‘eetsaalstaking’
wat op die nippertjie gekeer is. In die vierde kwartaal van 1965 toe die legen-
dariese juffrou Julia Bonthuys as kosmatrone uitgetree het, het die voorsitster van
die koshuiskomitee aangebied om vir 'n kwartaal waar te neem. Sy wou veral be-
wys dat die kombuis goedkoper bedryf kon word en het die kos wat die seuns nie
tydens middagete geéet het nie tot 'n ‘nuwe’ gereg vir aandete verwerk. Die seuns
het met 'n staking gedreig. Die huisvader moes al sy diplomasie gebruik om haar
van die ‘besparing’ te laat afsien en om te verhoed dat die voorsitster met 'n sta-
king verneder word.

Die seuns het ook by 'n ander geleentheid hul kaarte knap gespeel. Met die
ingebruikneming van die nuwe Prima in Julie 1965 het die rektor, mnr. Gert
Smit, besluit dit is nou die regte tyd om met beslistheid 'n gewraakte ‘tradisie’ uit
te roei. Dit was naamlik die gebruik om net voor die November-eksamens die
standerdneges (graadelfs) as seniors in te lyf deur hulle in die geheim teen Stel-
lenboschberg te laat ophardloop terwyl die matrieks hulle langs die bergpad met
kweperlatte inwag. Voor sy vertrek met langverlof het mnr. Smit die matrieks met
drastiese optrede gedreig as hulle dit weer sou doen.

Die uitvoering van sy opdrag het hy aan die jong huisvader (en die mees junior
personeellid) opgedra. Per toeval het die huisvader op 'n middag ontdek dat een
van die standerdneges se bene en sitvlak behoorlik gekweperlat is. Hy het die
hoofseun geroep en hom aan die skoolhoof se waarskuwing herinner. Hy was
goed bewus daarvan dat net sommige van die 36 matriekseuns aan die inlywing
deelgeneem het en het aan die hoofseun die ultimatum gestel dat hy voor aandete
die name van die skuldiges wou hé.

Gedagtig daaraan dat dit tot uitsetting uit die koshuis net voor die finale eksamen
kon lei, het die seuns besluit hulle sou hierdie kuiken van n onderwyser 'n punt_
wys. Met berekende strategie het hulle kom aankondig dat al 36 verantwoorde-
likheid aanvaar vir die kweperlatswaaiery. Hulle was oortuig daarvan hy sou dit nie
waag om op te tree teen al 36, waarvan die meeste onskuldige bloedjies was, en dat
hy dit gewis nie sou durf waag om al 36 vit die koshuis te sit nie. Die waarnemende
skoolhoof sou ook aan hul kant wees en hulle het veilig gevoel. Maar die huisvader
was nie verniet 'n geskiedenisonderwyser en 'n kenner van Europese diplomasie en
Realpolitik nie. Hy het doodluiters aangekondig dat al 36 hulle né ete by sy kantoor
moes aanmeld om van dieselfde medisyne te kry wat hulle die standerdneges gegee
het. Daarvoor hou hy vandag nog 'n rekord in die skool!

Met hierdie matriekklas se dertigjarige reiinie in 1995, kort né die aankondiging
van 'n Waarheids- en Versoeningskommissie vir die land, het die nou veel ouer



eertydse huisvader bely hoe moeilik dit vir hom was om onskuldiges te straf
en dat hy daarvoor om vergifnis en versoening vra. Soos egte Primaners het
die seuns hom verseker dat hy nie hoef te bely nie; hulle het hom doelbewus
uitgedaag en hy het die toets geslaag, al was meer as die helfte van die afgeran-
selde sitvlalkke onskuldig!

Hierdie koshuisgees was van die begin af teenwoordig. Reeds in die eerste
Jaarblad van 1917 skryf die latere legendariese Stellenbosse studentefiguur Johan
_ Buhr, toe 'n matriekleerling aan die skool, die volgende oor die koshuislewe in die
Concordia-koshuis:

... tereg het die plek s'n naam gekrij. Nie net is sn naam Concordia nie, maar die
lewe tussen sij mure is inderdaad ook Concordia, Harmonie, Eendracht. Tesame
met ons huisvader vorm ons één groot onskeidbare overgelukkige familiekring. Die
onbreekbare bande van vriendskap sal bestaan al het ons ook nie meer die dag die
voorreg nie om beskerm [te word] deur die onvergeetlike welbekende ou wit mure
en die statige eike van ons dierbaar plek. Hulle is in ons gedagtenis gevestig “in ae-
ternum”. Ook op voetbal-gebied het ons prestige opgebou. Die wedstryd teen die
Tehuis, ons erfvyand, het bij ons dieselfde opgewondenheid en belangstelling verwek
als Majoor Miller s'n vliegdemonstrasie in die Kaap ...

AAN DIE BEGIN

Maar laat ons voor begin, by 1866 toe eerw. Christoph Wilhelm Alheit se skool
met 58 seuns saamgesmelt het met die nuwe seunskool, Het Gymnasium, wat op

1 Maart in daardie jaar geopen het. Stellenbosch se seuns het op daardie tydstip
nie noodwendig op Stellenbosch skoolgegaan nie. Die nuwe skool het ook van die
begin af seuns van elders getrek en hulle moes vir hulle private verblyf op die dorp
soek. Daar is van die eerste rektor van die skool, eerw. William Braid, verwag om
vir sy eie gewin verblyf aan kinders te verskaf. Teen 1873 was ongeveer die helfte
van die leerlinge van buite Stellenbosch. In die lig hiervan het die Kaapse Departe-
ment van Onderwys £50 per jaar aan die rektor, eerw. Charles Anderson, bewillig
om in sy huis losies aan leerlinge (later ook studente) te verskaf, onderhewig aan
gereelde departementele inspeksie en die handhawing van streng dissipline. Vir
die Puritein Anderson was laasgenoemde oorbodig. Hy het byvoorbeeld van die
inwoners verwag om Sondae tuis te bly, met die uitsondering van kerkbesoek.
Voor kerk het hy vir hulle 'n stuk uit die Bybel gegee wat hulle gedurende die dag
van buite moes leer. Sondagaande het hy hulle om die tafel laat vergader en elkeen
moes dan sy stuk opsé!

Onder leiding van ds. JH Neethling het die bestuursraad in 1875 begin om
planne te beraam vir amptelike losiesinrigtings, maar die Departement was nie
bereid om staatsondersteuning te verleen nie. Die eerste huis wat as 'n private in-
rigting sou dien, was Eikenhof, waar vandag die Stellenbosch Openbare Biblioteek
staan. Mnr. DJ de Kock het as huisvader opgetree teen 'n vergoeding van £25 per
jaar. Eikenhof het in 1901 'n private koshuis vir dogters onder die beheer van die
raad van Bloemhof geword.

Teen 1906 bestaan daar reeds ses losiesinrigtings in private besit op Stellenbosch
wat deur die Kollegeraad, wat die skoolkomitee ingesluit het, erken is.

Concordia op die hoek van Ryneveld- en Victoriastraat (waar Kruiskerk tans

Quarta-poedingspan In 1922 het die
koshuise teen mekaar rugby gespeel.
Die wenners het 'n kwartaal lank die
verloorders se poeding gekry.

staan) was 'n kasarm van ’n huis wat aan mev. Kannemeyer behoort het en in 1903
deur 'n komitee gekoop en as koshuis ingerig is. Die feit dat dit regoor die Kollege
se Ou Hoofgebou was en dat die skool toe in die Kollege se gebou (bekend as die
Hollandse Saal) in Andringastraat gehuisves is, het Concordia 'n gepaste ligging
gebied. Losies vir 'n enkelkamer was £10 en vir 'n dubbelkamer £9.10 per kwartaal.
Daar was geen lopende warm water nie. Tog het die skoolseuns, want dit was
oorwegend skoolseuns wat daar gewoon het, n besondere gees van kameraderie
ontwikkel. Die jaarlikse rugbywedstryd teen die Homers van oorkant die rivier
was 'n hoogtepunt. Die hoof van die skool, mnr. WH Hofmeyr, het persoonlik
oor die koshuis toesig gehou en dit vir die wins van die komitee bedryf. (Toe die
skool in 1907 na hul eie nuwe gebou hoér op in Victoriastraat verhuis het, was
Concordia steeds gunstig geleg, des te meer omdat die skool ook die Kollege se
sportterrein op die huidige Jannie Marais-plein net oorkant die pad benut het.)
Op die oorkantste hoek was die woning Wilgenhof waar skoolseuns en studente
ingewoon het. Ou Rozenhof (net effens oos van Eikenhof) was 'n losieshuis vir
werkende mense, maar skoliere en studente het ook daar tuisgegaan. Arcadia in
Kerkstraat (waar Oude Werf vandag staan) en Hofmeyr-huis in Ryneveldstraat
(waar Andmar vandag staan) was soortgelyke gemengde inrigtings waar skool-
seuns, van wie sommige ouer as 20 was, ook tuisgegaan het.

VAN KOEISTALLE TOT KOSHUISE
Die ontstaan van Prima en Secunda gaan terug na die jaar 1874 toe prof. NJ
Hofmeyr die Christelijke Jongeliede Vereniging gestig het, of soos dit in die gees

van die tyd bekend gestaan het, Young Mens Christian Association (YMCA).
Sy ideaal was om 'n eie saal vir die vereniging te bekom en hy het geld daarvoor ‘
begin insamel. 'n Betreklil bouvallige gebou naby die Kollege se sportveld het i e
aanvanklik as die YMCA-saal bekend gestaan, maar is in 1903 vervang met die
indrukweldkende CJV-gebou (tans die Hofmeyr-saal) in Kerkstraat. OeC
Die geld en grond is hoofsaaklik deur die Marais-broers, Frikkie Marais in ou Koe
besonder, voorsien. Die geboutjie naby die sportterrein is redelik goedkoop aan-
geskaf en met die orige geld het prof. Hofmeyr n deel van die plaas Welgevallen
van Fanie Brink gekoop en die huis en buitegeboue as koshuise laat inrig. Die
kompleks het bekend gestaan as The Young Men’s Home. Die beroemde Prima
is in die oorspronklike huis ingerig en Secunda in die ou koeistalle. Die twee
koshuise kon gesamentlik 42 loseerders huisves. In 1893 is die ou kelder naaste
aan die houtbruggie in die koshuis Tertia omskep, die plaasarbeiderhuisies in Die
Paleis, met 'n anneks Die Duiwehok. Quarta is in 1903 aangebou met 'n palkamer
agter wat later in n paar kamers omskep is en as Quinta bekend gestaan het. Dié
koshuise het 66 loseerders gehuisves, teenoor die 35 wat in Eikenhof kon woon.
Teen 1896 was net 20 van die 66 wel skoliere.
Prof. PJ de Vos van die Kweekskool het hom die lot van die armblankes, wie se
getalle na die Anglo-Boereoorlog skerp toegeneem het, sterk aangetrek en kerklike
hulp bekom om ’n spesiale skool tot stand te bring waar arm seuns in plaasbestuur
opgelei kon word. In 1903 is Industria gebou om basiese landbou-opleiding te
verskaf en arm studente te help om deur plaaswerk hul opleiding te bekostig. n
Eenvoudige skoolgebou is agter opgerig waar tot 40 seuns opleiding in plaaswerk,

houtwerk, skoenherstelwerk en smedery ontvang het. Soggens het hulle op die
plaas, bekend as die Te Huis-gronde, gewerk en smiddae van 14:00 tot 16:00 ‘in-
dustriéle’ onderrig ontvang en leer lees, skryf en reken.

Die gronde het 6 morg 55 vk. roede en 114 vk. vt. beslaan. Die kompleks
van koshuise het as die Te Huis bekend gestaan en was onder die beheer van ’n
bestuurskomitee waarvan Jannie Marais lid was. In die tweede Jaarblad van 1918
skryf ene T.A.d.T soos volg cor die Te Huis:

Wie kon ooit 'n beter naam aan die inrigting gee als “Tehuis”? want dit duur nie
lank nie of elke vreemdeling voel hom thuis. Ons is 'n huisgesin van omtrent 50 lede
en tog gebeur daar niks wanordeliks nie. In die omgang met mekaar bestaan daar
sterk bande van vriendskap en samewerking wat nie maklik sal verbreek word nie.
Die reusagtige akkerbome en die pragtige blomtuin om die gebouwe gee die mooiste
vertoning in Stellenbosch. Saam met die nuwe kérels het ons ook 'n onderwyser, mnr.
Malherbe, bij gekrij; ons heet hom hartlik welkom en hoop dat ons primarii die

Gesonde groei Industria is respek sal behou wat die kosgangers vir hulle besit. Op geestelik gebied kan ons ook
in 1903 opgerig (heel bo). Dis ; : 5 ! ;o e i o
: nie kla nie, want daar bestaan 8 bijbelkringe; ons hoop die kérels sal die kringe in die
later tot Secunda herdoop.
toekoms staande hou.

In 1919 het die Universiteit die Te Huis-eiendomme vir £8 000 gekoop en dit
onder beheer van die skoolkommissie geplaas wat deur die Universiteitsraad
aangestel is. Kort hierna is 'n lang gekoesterde ideaal verwesenlik toe besluit is
om Concordia se seuns na dié terrein te verskuif omdat Concordia onbewoon-
baar geword het. Die langdurige onderhandelinge tussen die Universiteit en die
Kaaplandse Departement van Onderwys oor die besit van die Te Huis-gronde en
geboue het uiteindelik in 1926 tot 'n punt gekom toe ooreengekom is dat die De-
partement die grond en geboue, met uitsondering van Tertia, oorneem. As deel
van die transaksie moes die skool van die grond aan die Universiteit se proefplaas
afstaan. Al die koshuisseuns sou nou vir die eerste keer op een terrein gehuisves
wees. In 1927 is Tertia ook aan die Onderwysdepartement oorgedra en in 1929 het
daar 'n duidelike skeiding tussen skoolseuns en studente gekom toe die Universi-
teit besluit het dat Quarta en Industria vanaf 1930 net vir skoolseuns gebruik sou
word en dat studente na Concordia onder beheer van Wilgenhof en MacDonald-
huis oorgeplaas word.

Secunda (die ou koeistalle) is in 1924 gesloop en die naam Secunda sou eers
weer in 1952 herleef toe besluit is om Industria se naam na Secunda te verander.
Tertia is in 1929, en Quarta in 1934 gesloop. Die grond waarop Quarta gestaan
het, is mettertyd in die skool se landboutuin omskep.

Die tuin het binne skool- en koshuisverband sy eie staaltjies opgelewer. Die ‘
eerste landbou-onderwyser wat die tuin laat omploeg het, was GH (Gawie) du Toit
wat in die 1930’ die tuin gebruik het om allerlei eksperimente met gewasse en be-
mesting te doen. Sy eerste eksperiment was met patats en hy was nie 'n bietjie trots
oor hoe mooi die patats stoel nie. Maar hy het die inisiatief van die Prima-seuns

PRIMA-HUISVADERS DEUR DIE JARE

1887-1904 Mnr. Japie (Home) Krige | 1919-1922 Mnr. P van der Merwe 1932-1941 Mnr. JH Rossouw 1952-1958 Mnr. AK de Jager
1905-1918 Mnr. J Honiball 1923-1931 Mnr. GJ (Gawie) Pretorius | 1941-1951 Mnr. Daniel Blignault | 1959-1969 Mnr. Laurie McFarlane

PRIMA NOVA-HUISVADERS DEUR DIE JARE Pieter Kapp | CPvan der Westhuizen | FKennedy | DJduToit | KRichter | Theo Winckler |

onderskat. Toe hy op 'n Saterdagoggend daar kom, moes hy ontdek dat hulle die
oes ingesamel en die patats heerlik gebak het deur die buite-opwasbalk van sement
in ’n oond te omskep. Weer eens het die boosdoeners weggekom en n onskuldige
een wat hom ingelig het oor wat van sy patats geword het, moes namens al die Pri-
mane die gevolge dra.

NUWE KOSHUISE BETREK
Daar is reeds in 1918 vir die eerste keer vertoé tot die Departement van Onderwys

) Nuwe begin Die eerste doelontwerpte
gerig om 'n nuwe skool en koshuis op dié terrein te bou. Die lang gekoesterde ide- koshuis is in 1931 opgerig en Prima genoem.

aal van 'n doelontwerpte koshuis is in 1931 verwesenlik toe die eerste koshuis ge-

" bou is — op die terrein waar hy vandag nog staan — en die naam Prima gekry het.
Die ou Prima is gesloop. Paul Roos het met die Departement onderhandel om as
huisvader van Prima en Industria die koshuise vir eie gewin te bedryf. Aanvanklik
was die Departement nie bereid om dit te doen nie en het hulle bepaal dat hy as
superintendent van Prima en Industria die koshuise moes bestuur “at the financial
responsibility of the Administration but on the understanding that any profits,
after debiting half interest and redemption, and maintenance charges on the build-
ing and furniture, may be utilised by him in consultation with his committee ..”
Net die volgende jaar egter stem die Departement toe dat hy (d.w.s. die skool) die
twee koshuise vir eie gewin mag bestuur en alle finansi¢le laste daaraan verbonde
moes dra.

Die eerste huisvader van die nuwe Prima was mnr. Gawie Pretorius. Die rektor
sou altyd as die superintendent namens die skoolraad die hoogste gesag verteen-
woordig, al het hy nie noodwendig as huisvader opgetree nie. Die skool was steeds
in Victoriastraat, maar in 1939 is ooreengekom dat die Universiteit die skoolgebou
vir £15 000 sou koop. Die Departement sou 'n nuwe gebou op die Te Huis-gronde
oprig, maar die skoolkomitee sou steeds deur die Universiteitsraad benoem word.
In 1946 was die skool en die koshuise Prima en Industria (in 1952 is die naam na
Secunda verander) uiteindelik op dieselfde terrein. Die skoolgebou in Victoria-
straat het die tuiste van die nuwe Fakulteit Ingenieurswese geword.

ONDER NUWE BESTUUR

Vanaf 1952 was die koshuiskomitee in die persoon van die rektor die superin-
tendent van die koshuise en het Prima en Industria elk sy eie huisvader gekry.
Sommige rektore het verkies om ook as huisvader op te tree, maar dit was nie n
vereiste nie.

Reeds in 1955 het die koshuiskomitee ernstige aandag bestee aan die bouvallige
toestand van Secunda (voorheen bekend as Industria), veral toe die finansiéle jaar
1956 onderhoudskoste ten bedrae van £7 000 meegebring het. Daar is aansoek
gedoen dat die gebou gesloop en 'n nuwe koshuis vir 80 seuns gebou word. Met
die aanstelling van rektor AK de Jager as inspekteur van skole in 1959 het die saak
nog geen vordering gemaak nie omdat die Departement dit nie op sy begroting

wou plaas nie. Die nuwe rektor, mnr. Gert Smit, wat as superintendent in Prima

1969-1974 Mnr. Ockie van Wyk 1981-1982 Mnr. Andrew Foster 1985-1988 Mnr. Quintus Jordaan 1990-huidig
1975-1980 Mnr. Andrie Scheltema 1983-1984 Mnr. Wouter de Wet 1989 Mnr. Nils de Jager Mnr. Frans van Niekerk

Eetsaal Koshuisseuns kry
gesonde kos, maar word oor
die naweek met pizza bederf.

gewoon het, het vir n nuwe stelsel van bestuur gepleit, met 'n sentrale woning vir

die superintendent tussen die koshuise, en n inwonende onderwyser as huisvader
in elke koshuis. Hy het ook daarop aangedring dat daar 'n gemeenskaplike eetsaal,.
aparte studiesale en dubbelkamers eerder as die departementele voorskrif van vier
leerlinge per kamer moes geld. Die skoolraad kon, onder voorsitterskap van mnr.
AP Venter, 'n lid van die Kaapse Provinsiale Raad, die Departement né drie jaar
oortuig dat Industria gesloop en die voorgestelde voorsiening aanvaar word. Die
planne is in 1963 goedgekeur en Industria is gesloop. Om die jonger seuns wat daar
gewoon het tydelik te huisves, is Neethling-huis in Ryneveldstraat van die Bloemhof-
trustees gehuur teen R2 000 per jaar. Nie een van die skaduryke akkerbome is in die
bouproses verwyder nie en in Julie 1965 is die nuwe Prima in gebruik geneem. Dit
het plek gehad vir 54 seuns en 'n woonstel vir die huisvader. Vir die eerste keer het

’n Paul Roos-koshuis oor ’n studie- en ontspanningsaal beskik. Die ou Prima sou

Koshuiskameraderie
Die koshuisseuns eet, leer
en ontspan saam.

voortaan as Secunda bekend staan en is aansienlik opgeknap sodat dit 78 seuns kon
huisves.

Die oudleerlinge was nie gelukkig met die naamsverandering van die ou Prima
nie en die skool het uiteindelik ingewillig om die naam te herstel en na die nuwe
koshuis as Prima Nova te verwys. Prima Nova en Prima is mettertyd vergroot sodat
hulle vandag onderskeidelik 127 en 115 seuns kan huisves. Die algemene gebruik
om spyseniering in koshuise te privatiseer het ook by Paul Roos plaasgevind. Dit het
meegebring dat die matrone se woonstel in Prima Nova omskep kon word in n veel
ruimer woning vir die huisvader, en dat jong onderwysers as assistente gehuisves kon
word. Die studiesaal het verdwyn en leerders is toegelaat om in hul kamers te studeer,
wat die verantwoordelikhede van die huiskomiteelede verhoog het. Die nood aan
bekostigbare behuising vir jong onderwysers het gelei tot die bou van huise op die
skoolterrein vir onderwysers wat ook koshuisdiens moes doen.

Met die koms van die rekenaarera moes die skool vir internetverbinding vir elke
leerder voorsiening maak. Paul Roos se koshuise het nuwerwets en modern geword
en volledig aangepas by die moderne tyd.

Die gees van kameraadskap en lojaliteit onder die seuns wat die kosbare erfenis van
sy koshuistradisies is, bly egter onveranderd. Daarom dat reiinies van die nuwe geslag
studente nog dieselfde verskil tussen dagskoliere en koshuismanne aan die dag lé.

Die koshuislewe bly uniek te midde van al die tegnologiese veranderinge.








